“KAPİTAL BANK ASC”-nin
Risk İştahası Bəyannaməsi
1. Ümumi müddəalar
1.1. Kapital Bank ASC-nin Risk İştahası Bəyannaməsi (RİB) Azərbaycan Respublikası Mərkəzi Bankının normativ hüquqi aktlarına, Bankın uzunmüddətli biznes və inkişaf strategiyası və hədəflərinə, Bankın Risklərin İdarə edilməsi Strategiyasına, Bankın “Təşkilati Risklərin İdarə Edilməsi Siyasəti”nə, habelə Bankın kapital planlanmasına uyğun olaraq hazırlanmışdır.
1.2. Bank qısa və uzunmüddətli dövrdə qoyduğu hədəflərə effektiv və səmərəli üsulla çatmağı əsas prinsiplərindən hesab edir. Bu məqsədlə o hədəflərinə risk iştahası çərçivəsində çatmaq məqsədi ilə, təşkilati risklərin idarə edilməsi çərçivəsini formalaşdırır və risk mədəniyyətini təşviq edir.
1.3. Bankın Risk İştahası Bəyannaməsi Bankın strateji hədəflərinə uyğun olaraq formalaşdırılır və uyğunlaşdırılır.
1.4. Bankın bütün məhsul, xidmət və prosesləri, habelə fəaliyyət istiqamətləri bankın Risk İştahası nəzərə alınmaqla həyata keçirilir.
1.5. Bank Risk İştahası limitlərini təyin edərkən ən azı aşağıdakı dəyərləri əsas götürür:
· Ən yüksək etik davranışların qorunub saxlanılması;
· Bankın uzunmüddətli maliyyə dayanıqlılığının qorunması;
· Şəffaf, vaxtında və hərtərəfli hesabatlığın təmin edilməsi;
· Yerli və beynəlxalq qayda və qanunlarla, norma və standartlarla uyğunluğun qorunması;
· Biznesin davamlılığının təmin edilməsi;
· Güclü risk mədəniyyəti və nəzarət mühitinin təşviqi.
1.6. Bankın Risk İştahası kəmiyyət və keyfiyyət, maliyyə və qeyri-maliyyə üzrə göstəricilərdən ibarət olur.

2. Risk İştahası Bəyannaməsi üzrə Açıqlamalar

2.1. Maliyyə riskləri
2.1.1. Kredit riski
Bank borcalanın və ya qarşı tərəfin müqavilə öhdəliklərini yerinə yetirməməsi ehtimalından yaranan risklərə qarşı aşağı tolerantlıq tətbiq edir.
2.1.2. Konsentrasiya riski
Bank əsas qarşı tərəflərə və qarşı tərəf qruplarına, iqtisadiyyatın sektorlarına və ya coğrafi bölgələrə nisbətdə borcun qeyri-bərabər paylanması ilə əlaqədar yarana biləcək zərər riskinə qarşı aşağı tolerantlıq tətbiq edir.
2.1.3. Kapital adekvatlığı riski
Bankın uzunmüddətli dövrdə öz öhdəliklərini ödəyə bilməməsi habelə requlyatorun təyin etdiyi limit tələblərinin pozulması riskinə qarşı yüksək həssalıq göstərir və aşağı tolerantlıq tətbiq edir.
2.1.4. Bazar riski
Bank səhm qiymətli kağızlarının və istehsal maliyyə alətlərinin dəyərindəki əlverişsiz dəyişikliklər, xarici valyuta məzənnələrinin dəyişməsi, əmtəə qiymətlərində mənfi dəyişikliklər, bazarda faiz dərəcələrinin dəyişməsi nəticəsində qiymətli kağızların və istehsal maliyyə alətlərinin cari dəyərinin əlverişsiz dəyişməsi ilə əlaqədar yarana biləcək risklərə həssaslıq və aşağı tolerantlıq tətbiq edir.
2.1.5. Likvidlik riski:
Bank tələbin qeyri-kafi olması ilə əlaqədar, aktivlərinin bazarda arzuolunan/gözlənilən qiymətə sata bilməməklə bağlı yarana biləcək zərər riskinə qarşı yüksək həssaslıq göstərir və aşağı tolerantlıq tətbiq edir. Bank əməliyyat və likvidlik mövqeyinin bazarda mövcud olan stress mühitində qorunması məqsədilə yüksək-keyfiyyətli aktivlərdən ibarət likvidlik portfelini qoruyub saxlayır.

2.2. Qeyri-maliyyə riskləri:
2.2.1. Komplayens riski
Bank beynəlxalq və yerli prudensial normativ tələblərin pozulmasına, istehlakçı hüquqlarının pozulmasına, sosial-ekoloji tələb və standartlardan kənarlaşmalara, yüksək önəmli komplayens tələblərinin - çirkli pulların yuyulması (əmlakın leqallaşdırılması) və ya terrorizmin maliyyələşdirilməsi, anonim və saxta adlarla hesabların açılmasına tolerantlıq göstərmir.
2.2.2. Etik Davranış riski
Bank korporativ etik normaların və dəyərlərin pozulmasına, daxili dələduzluq hallarının baş verməsi, habelə korrupsiya və rüşvətxorluq riskinə qarşı tolerantlıq göstərmir və baş verə biləcək bütün halları Davranış Kodeksinin pozulması olaraq dəyərləndirir.
2.2.3. Model riski
Bank biznes qərarlarının verilməsində və Bank fəaliyyətinin təmin edilməsində əhəmiyyətli hesab etdiyi modellərinin adekvatlığı ilə bağlı tolerantlıq göstərmir və bu riskləri idarə etmək üçün modellərin daxili və kənar qiymətləndiricilər tərəfindən validasiyasını təmin edir.
2.2.4. Əməliyyat riski
Bank qeyri-adekvat və ya uğursuz daxili proseslərdən, insanlar və sistemlərdən və ya kənar hadisələrdən yarana biləcək zərər riski yüksək həssaslıq göstərir və aşağı tolerantlıqla yanaşır. Bu riskin minimallaşdırılması ilə əlaqədar Bank gücləndirilmiş və səlahiyyətləndirilmiş müdafiə xətlərindən istifadə edir, nəzarət mühitini gücləndirir, daxili siyasət, qayda və prosedurlar müəyyən edir və proseslərini avtomatlaşdıraraq riski minimuma endirir.
2.2.5. İnformasiya Sistemləri riski
Bank kritik biznes funksiyalarının davamlılığının təmin edilməsində iştirak edən sistemlərin əlçatanlığında yarana biləcək risklər üzrə çox yüksək həssaslıq göstərir. Bu risklərin minimallaşdırılması məqsədilə Bank keyfiyyətin yaxşılaşdırılması üzrə davamlı yenilənmələr, təkmilləşdirmələr həyata keçirir və sistemlərin testləşdirilməsi vasitəsilə yoxlamalar icra edir.
2.2.6. İnformasiya Təhlükəsizliyi və Kiber riski 
Bank kənar hücumlar və müdaxilələr nəticəsində baş verə biləcək Bank sirrinin itirilməsi, müştəri aktivlərinin, məlumatlarının oğurlanması və digər əlaqəli xoşagəlməz hallara səbəb ola biləcək insidentlərə qarşı yüksək səviyyədə həssaslıq göstərir və bu kimi halların qarşısının alınması üçün beynəlxalq praktikalara əsaslanmaqla gücləndirilmiş nəzarət mexanizmləri tətbiq edir, geniş və mütəmadi test sınaqları aparır və informasiya təhlükəsizliyi üzrə yerli və beynəlxalq requlyativ tələblərə uyğunluğu təmin edərək daima öz proseslərini inkişaf etdirir.
2.2.7. Nüfuz riski
Bank müştərilər, qarşı tərəflər, partnyorlar, investorlar və digər maraqlı tərəflər arasında ona qarşı yarana biləcək mənfi fikirlərə, həmçinin  Bankın nüfuz və imicinə xələl gətirə biləcək hallara qarşı yüksək həssaslıq göstərir və aşağı tolerantlıq tətbiq edir. Habelə, Bank bu riski yarada biləcək amilləri KİV və sosial mediada yayılmış xəbərlər, müştəri şikayətləri və s. kimi alətlərlə izləyir, onları araşdırır və bu halları yaradan kök səbəblərin aradan qaldırılması, habelə fəaliyyət və proseslərin yaxşılaşdırılması istiqamətində tədbirlər görür. 

3. Risk İşatahası üzrə Monitorinq və Hesabatlıq
3.1. Risk iştahası göstəricilərinin cari vəziyyətinin təyin edilmiş maksimum hədlər ilə üzləşdirilməsi, monitorinqi və hesbatlığı Bankın Yüksək Rəhbərliyinin qərarverməsinə dəstək olmaq və güclü nəzarət mühitinin yaradılması məqsədilə həyata keçirilir.
3.2. Risk İştahası Bəyannaməsində əks etdirilən göstəricilərin monitorinqi Bankın bu vəzifə üzrə məsul strukturlar tərəfindən icra edilir.
3.3. RİB göstəricilərinin dözümlülük zonalarına uyğunluğu barədə hesabat aylıq əsasda İdarə Heyəti, Riskləri İdarəetmə Komitəsi və Müşahidə Şurasına təqdim edilir.
3.4. Hesabat özündə risk iştahası üzrə göstəriciləri, cari vaxta risk iştahası limitlərinin vəziyyətini, risk iştahası limitlərindən yayınmaları və yaxşılaşdırma üzrə tədbirlər planını əhatə edir.

4. Yekun müddəalar
4.1. Bankın bütün əməkdaşları öz işlərində Bankın Risk İştahası və tolerantlıq səviyyəsini rəhbər tutur və icrası üçün məsuliyyət daşıyır.
4.2. Bankın Risk İştahası Bəyannaməsi sənədi ən azı ildə 1 dəfə olmaqla nəzərdən keçirilir və ehtiyac olduqda yenilənir.
4.3. Bankın Risk İştahası Bəyannaməsi Bankın İdarə Heyəti və Riskləri İdarə Etmə Komitəsi tərəfindən nəzərdən keçirilir və Müşahidə Şurasının təsdiqilə qüvvəyə minir.
4.4. [bookmark: _GoBack]Risk İştahası Bəyannaməsinə ediləcək bütün dəyişikliklər və əlavələr Bankın Müşahidə Şurasının təsdiqindən sonra qüvvəyə minir.
